
UMUMIY OVQATLANISH 
SHAHOBCHALARINING FAOLIYATI 

SAMARADORLIGINI TAHLIL QILISH
Amiriddinova Muslima Zayniddin qizi

Email: m.amiriddinova@univ-silkroad.uz
“Ipak Yo‘li” turizm va madaniy meros xalqaro universiteti PhD, dotsent v.b

Annotatsiya. Mazkur tadqiqot O‘zbekistonda umumiy ovqatlanish korxonalari faoliyatining samaradorligini oshirishga 
qaratilgan tashkiliy-iqtisodiy mexanizmlarni tahlil qilishga bag‘ishlangan. Tadqiqot davomida adabiyotlar sharhi, soha 
amaliyoti, iste’molchilar ehtiyojlari, umumiy ovqatlanish korxonalarining joylashuvi, xizmat ko‘rsatish sifati hamda 
turistik talab kabi masalalar o‘rganildi. Samarqand viloyati Bulung‘ur tumanidagi “Yelkan” MCHJ umumiy ovqatlanish 
korxonasida 60 nafar respondent ishtirokida o‘tkazilgan so‘rovnoma natijalari, shuningdek korxonaning SWOT-tahlili 
umumiy ovqatlanish korxonalarining kuchli va zaif tomonlari, imkoniyatlari hamda tahdidlarini aniqlashga yordam berdi. 
Tadqiqot natijalariga ko‘ra, xizmat ko‘rsatish sifati, milliy taomlarning turistlarga tanishtirilishi, qulaylik, dizayn va marketing 
yondashuvlari korxonalar samaradorligiga sezilarli ta’sir ko‘rsatishi ma’lum bo‘ldi. Tahlil natijalaridan kelib chiqib, 
gastronomik turizmning jadal rivojlanishi sharoitida umumiy ovqatlanish korxonalarining faoliyatini modernizatsiya qilish 
nafaqat korxonalar daromadiga, balki butun turizm sohasining raqobatbardoshligiga ijobiy ta’sir ko‘rsatishi mumkinligi 
xulosa qilindi.

Kalit soʻzlar: turizm, gastronomiya, umumiy ovqatlanish, samaradorlik, usullar.

Abstract. This study is devoted to the analysis of organizational and economic mechanisms aimed at increasing the 
efficiency of catering enterprises in Uzbekistan. During the study, issues such as a literature review, industry practice, 
consumer needs, location of catering enterprises, quality of service and tourist demand were studied. The results of a 
survey conducted with the participation of 60 respondents at the catering enterprise "Yelkan" LLC in the Bulungur district 
of the Samarkand region, as well as a SWOT analysis of the enterprise, helped to identify the strengths and weaknesses, 
opportunities and threats of catering enterprises. According to the results of the study, it was found that the quality of 
service, the introduction of national dishes to tourists, convenience, design and marketing approaches have a significant 
impact on the efficiency of enterprises. Based on the results of the analysis, it was concluded that the modernization of 
the activities of catering enterprises in the conditions of the rapid development of gastronomic tourism can have a positive 
impact not only on the income of enterprises, but also on the competitiveness of the entire tourism industry.

Key words: tourism, gastronomy, catering, efficiency, methods.

Аннотация. Данное исследование посвящено анализу организационно-экономических механизмов, 
направленных на повышение эффективности деятельности предприятий общественного питания в Узбекистане. 
В ходе исследования были изучены такие вопросы, как обзор литературы, отраслевая практика, потребности 
потребителей, местоположение предприятий общественного питания, качество обслуживания и туристический 
спрос. Результаты опроса, проведенного с участием 60 респондентов на предприятии общественного питания 
ООО «Елкан» Булунгурского района Самаркандской области, а также SWOT-анализ предприятия позволили 
выявить сильные и слабые стороны, возможности и угрозы предприятий общественного питания. По результатам 
исследования установлено, что качество обслуживания, знакомство туристов с национальными блюдами, 
удобство, дизайн и маркетинговые подходы оказывают существенное влияние на эффективность деятельности 
предприятий. По результатам анализа сделан вывод о том, что модернизация деятельности предприятий 
общественного питания в условиях бурного развития гастрономического туризма может положительно сказаться 
не только на доходах предприятий, но и на конкурентоспособности всей туристической отрасли.

Ключевые слова: Туризм, гастрономия, общественное питание, эффективность, методы.

K I R I S H
Bugungi kunda mamlakatimizda umumiy ovqatlanish korxonalarining faoliyati samaradorligini oshirish 

bo‘yicha ko‘plab ishlar olib borilmoqda, shu jumladan O‘zbekiston Respublikasi Prezidentining 2023-yil 
27-iyuldagi PQ-238-son qarorida “Umumiy ovqatlanish shoxobchalari, shuningdek umumiy ovqatlanish 
korxonalari va kafelarda ko‘rsatiladigan xizmatlar sifatini yanada oshirish, jahon standartlari talablari asosida 
ularning faoliyatini yo‘lga qo‘yish maqsadida ekologiya, atrof-muhitni muhofaza qilish va iqlim o‘zgarishi 
vaziriga ‘Mishlen’ yulduzini O‘zbekistonga jalb qilish bo‘yicha muzokaralar o‘tkazish vakolatini berish” vazifasi 

belgilangan bo‘lib, uning amalga oshirish shakli amaliy chora-tadbirlar sifatida ko‘rsatilgan, muddatlari esa 2023–
2024-yillar davomida Turizmni qo‘llab-quvvatlash jamg‘armasi hamda mahalliy budjet mablag‘lari hisobidan 
moliyalashtirilishi belgilangan[1]. Qarorga muvofiq mamlakatimizda umumiy ovqatlanish faoliyatini tahlil qilish 
hamda ushbu shoxobchalarning xizmat ko‘rsatish darajasini baholash keng ko‘lamda amalga oshirilmoqda. 
Biroq ko‘pgina korxonalarda xizmat ko‘rsatish sifati, gigiyenik talablarning bajarilishi va mijozlarni jalb etish 
jarayonida hali ham muammolar mavjud. Shuningdek, bozorning yuqori segmenti (elita va lyuks umumiy 
ovqatlanish korxonalari) va past segmenti (arzon kafe va oshxonalar) o‘rtasida raqobat darajasi sezilarli[4].

M A V Z U G A  O I D  A D A B I Y O T L A R  S H A R H I
Umumiy ovqatlanish shahobchalari faoliyatining samaradorligini o‘rganish turizm iqtisodiyoti, xizmatlar 

bozori rivoji va iste’molchilar xulq-atvorining zamonaviy tahlil usullari bilan chambarchas bog‘liqdir. So‘nggi 
yillarda xizmatlar sektorining diversifikatsiyasi, sayyohlarning ovqatlanish tajribasiga bo‘lgan talablarining 
o‘zgarishi hamda ichki turizmning faollashuvi mazkur yo‘nalishda ilmiy izlanishlarning ahamiyatini yanada 
oshirmoqda. Jumladan, Amiriddinova (2024) tomonidan taqdim etilgan tadqiqotda sayohatchilarning ovqat 
tanlash qarorlari va ularning motivatsiyasi o‘rtasidagi o‘zaro bog‘liqlik chuqur tahlil qilingan bo‘lib, unda ovqatlanish 
joyining sifati, menyu xilma-xilligi, milliy taomlar taqdimoti hamda servis xususiyatlari mehmonlarning umumiy 
tajribasiga sezilarli ta’sir ko‘rsatishi isbotlangan. Ushbu ilmiy xulosa umumiy ovqatlanish shahobchalarining 
samaradorligini baholashda iste’molchi ehtiyojlari va motivatsiyalarini markaziy omil sifatida ko‘rib chiqish 
zarurligini ko‘rsatadi.

Barqaror turizm tamoyillarining iqtisodiy o‘sishga ta’siri haqidagi Asadova va Amiriddinova (2024) 
tadqiqotlari esa umumiy ovqatlanish sohasi uchun muhim bo‘lgan qo‘shimcha kontekstni shakllantiradi. 
Mualliflar barqarorlik tamoyillarining hududiy iqtisodiyotda yuqori qo‘shilgan qiymat yaratishi, xizmatlar sifatini 
yaxshilashi va iste’molchi ishonchini mustahkamlashi orqali ovqatlanish obyektlari faoliyati uchun ham bevosita 
ta’sirchan mexanizm bo‘la olishini ko‘rsatadi. Xususan, ekologik toza mahsulotlardan foydalanish, chiqindilarni 
kamaytirish, resurslardan oqilona foydalanish va xodimlar malakasini oshirish kabi omillar umumiy ovqatlanish 
korxonalarining samaradorligini oshiruvchi strategik yo‘nalishlar sifatida ajratib ko‘rsatiladi.

Umumiy ovqatlanish shahobchalarining faoliyatini tahlil qilishda milliy turizm xizmatlari bozorining 
rivojlanishiga oid monografik tadqiqotlar ham muhim metodologik ahamiyatga ega. Safarov (2016) o‘z ishida 
innovatsion rivojlanishning xizmatlar sektorida qanday mexanizmlar orqali shakllanishi, raqobat ustunliklari 
yaratish va iste’molchi talabini qondirish jarayonlarida qanday rol o‘ynashini ilmiy asoslab bergan. Ushbu 
yondashuv ayniqsa umumiy ovqatlanish tarmog‘i uchun dolzarb bo‘lib, xizmat ko‘rsatish texnologiyalarini 
takomillashtirish, menyu dizaynini modernizatsiya qilish, raqamli yechimlar joriy etish kabi innovatsion 
amaliyotlarning samaradorlikka ta’sirini o‘rganishda asos bo‘lib xizmat qiladi.

Hududlar kesimida xizmat ko‘rsatish jarayonlarini tashkil etish va iqtisodiy mexanizmlarni takomillashtirish 
bo‘yicha Turayev (2009) tomonidan ilgari surilgan nazariy va amaliy yondashuvlar umumiy ovqatlanish sohasida 
hududiy rivojlanish omillarini baholash uchun metodik tayanch yaratadi. Muallif regional turizmni rivojlantirish 
mexanizmlarini tahlil qilar ekan, xizmatlar sifati, logistika imkoniyatlari, iste’molchilar oqimi va infratuzilmaning 
holati umumiy ovqatlanish shahobchalarining faoliyatiga bevosita ta’sir etishini ta’kidlaydi.

Turizmni rejalashtirish bo‘yicha Tuxliyev, Qudratov va Pardayev (2010) tomonidan ishlab chiqilgan nazariy-
metodik yondashuvlar esa umumiy ovqatlanish korxonalarining strategik boshqaruvi uchun muhim nazariy 
asos hisoblanadi. Tadqiqotda turizm industriyasida xizmatlar ko‘lami va sifati, iste’molchilar segmentatsiyasi, 
talabning mavsumiylik omillari, strategik rejalashtirish tamoyillari kabi jihatlar yoritilgan bo‘lib, ular umumiy 
ovqatlanish tarmog‘ida barqaror rivojlanishni ta’minlashda muhim omillar sifatida qaraladi.

Umuman olganda, ko‘rib chiqilgan adabiyotlar umumiy ovqatlanish shahobchalarining samaradorligini 
tahlil qilishda iste’molchilar motivatsiyasi, xizmat sifati, hududiy rivojlanish omillari, innovatsion yondashuvlar 
va barqarorlik tamoyillarining o‘zaro uzviy bog‘liqligini ko‘rsatadi. Ushbu ilmiy manbalar mazkur sohada 
samaradorlikni baholash uchun kompleks yondashuv zarurligini asoslaydi hamda metodologik apparatni 
shakllantirishga xizmat qiladi.

T A D Q I Q O T  M E T O D O L O G I YA S I
Hududlarda umumiy ovqatlanish korxonalarida mahalliy taomlardan foydalanishni tushunish uchun, avvalo, 

ta’sir qiluvchi omillarni aniqlash zarur. Umumiy ovqatlanish korxonalaridagi oziq-ovqat xaridlari oziq-ovqat 
xizmatlarini ko‘rsatishga bevosita ta’sir qiladi. Bu omillar oziq-ovqat bilan ta’minlashning kontekstual ta’sirlarini 
anglashga, oziq-ovqat barqarorligidagi cheklovlarni aniqlashga va takomillashtirish imkoniyatlarini belgilashga 
yordam beradi. Tadqiqotda omillar to‘rt toifaga ajratilgan: birinchidan, ishlab chiqarish va bozorlardan masofa 
kabi ta’minot masalalarini o‘z ichiga olgan taqsimlash; ikkinchidan, xalqaro va milliy me’yorlar, qonunlar, 
ko‘rsatmalar va standartlarni qamrab oluvchi siyosat; uchinchidan, iste’molchilar talabi va to‘lashga tayyorligi 

kabi omillarni o‘z ichiga oluvchi iste’mol; to‘rtinchidan, tashkiliy oziq-ovqat ta’minoti bo‘lib, u asosiy qaror qabul 
qiluvchilarni aniqlashdan boshlab mavjud resurslarni boshqarishgacha bo‘lgan tashkiliy jarayonlarni o‘z ichiga 
oladi. Har bir omil oziq-ovqat mahsulotlarini xarid qilishga ta’sir qiladi va har bir toifaning ta’siri o‘zaro ikki 
tomonlama jarayon sifatida namoyon bo‘ladi.

T A H L I L  V A  N A T I J A L A R
Umumiy ovqatlanish korxonalarining samaradorligini oshirish uchun quyidagi tahlil choralarini ko‘rish 

mumkin (1-rasm).

1-rasm. Faoliyat samaradorligini oshirish yo‘llarini tahlil qilish choralari

1-rasmda tahlil va takliflarga ko‘ra, O‘zbekistonning umumiy ovqatlanish korxonasi biznesi hamda 
umumiy ovqatlanish korxonalarining samaradorligini oshirishga, shuningdek hududlarda turistik xizmatlar 
sifatini yaxshilashga xizmat qilishi mumkin. Davriy iste’mol ehtiyojlari kafe va tamaddixonalarda, shuningdek 
kichikroq umumiy ovqatlanish korxonalarida ko‘proq uchraydi[3]. Bunday hollarda xizmat ko‘rsatish radiusi 
800 metrdan oshmasligi kerak. Yirik umumiy ovqatlanish korxonalari uchun esa bu masofa 1,5–2 kilometrni 
tashkil etadi. Tayyorlov tashkilotlarini chala tayyor va boshqa mahsulotlar bilan ta’minlash yagona tizim ixtiyorida 
bo‘lishi uchun oshxona, kafe va umumiy ovqatlanish korxonalari qulay joyda joylashgan bo‘lishi lozim[5]. Yirik 
shaharlarda tayyor mahsulotlar sovutilgan, tez muzlatilgan holda, shuningdek oliy darajada tayyorlangan chala 
tayyor mahsulotlar tayyorlovchi korxonalar tomonidan yetkazib beriladi[2]. Bu usul umumiy ovqatlanish xodimlari 
uchun ham, aholiga xizmat ko‘rsatishda ham qulaylik yaratadi.

Bugungi kunda nafaqat xalqaro turistlar, balki mahalliy aholining viloyatlararo tashrifi orqali ichki turizmda 
umumiy ovqatlanish korxonalariga tashriflar ham ortmoqda. Bu esa turizmdagi resurslar va destinatsiyalarga 
bo‘lgan talabning, asosan, yaqin manzillardagi taomlarga qaratilayotganini ko‘rsatadi. Samarqand viloyatining 
Bulung‘ur tumanida joylashgan “Yelkan” umumiy ovqatlanish korxonasiga tashrif buyurgan xo‘randalar o‘rtasida 
so‘rovnoma o‘tkazdik. Anketada ishtirokchilar turizmda umumiy ovqatlanish korxonalarida xizmat sifati, taomlar 
turi, mahsulot sifati, qulaylik, shinamlik va dizaynga berilishi lozim bo‘lgan e’tibor, shuningdek ular orqali umumiy 
ovqatlanish korxonalari samaradorligini qanday oshirish mumkinligi borasidagi savollarga javob berishdi. 
So‘rovnomada jami 60 nafar respondent qatnashdi. “Yelkan” ovqatlanish korxonasiga tashrif buyurganlar 
bo‘yicha so‘rovnoma natijalari 1-jadvalda keltirilgan (1-jadval).

1-jadval. Turizm sohasini rivojlantirishda umumiy ovqatlanish korxonalarining xizmatlar samaradorligini oshirish 
usullarini aniqlash bo‘yicha so‘rovnomaning natijalari (Samarqand viloyati Bulung‘ur tumanidagi “Yelkan” nodavlat-
ovqatlanish korxonasi)1

Savollar:
1. Sizning fikringizcha, umumiy ovqatlanish korxonalarida xizmat ko‘rsatish darajasi qoniqarlimi?
2. Xorijiy turistlar uchun ovqatlanish joylarining qulayligi qanday baholanadi?
3. Umumiy ovqatlanish joylarining milliy taomlarni tanishtirishdagi ahamiyatini qanday baholaysiz?  
4. O‘zbek milliy taomlarini turistlarga yetkazish xizmatlari qanday rivojlantirilishi kerak deb hisoblaysiz? 
5. O‘zbek taomlarini xorijlik turistlar orasida ommalashtirish uchun qaysi usullar(marketing) samarali bo‘ladimi?  

№ Javoblar: Kishi, ta Ulushi, %da

1. Umuman muhim emas 8 11,6

2. Muhim emas 7 6,2

3. Neytral 16 17,2

4. Muhim 41 39

5. Juda muhim 28 26

JAMI 100 100

Olingan javoblarni mazmuni bo‘yicha jamlaganimizda aniq bo‘lgan besh turdagi javobni tahlil qilish o‘rinli 
bo‘ladi. Respondentlarning “umuman muhim emas” degan javobi jami 8 ta/11,3 %, “muhim emas” deb tanlangan 
javoblar soni 7 ta/6,2 %, “neytral” deb qayd etilgan javoblar 16 ta/17,2 %, “muhim” deb hisoblaydigan javoblar 
41 ta/39 %, “juda muhim” deb tanlangan javoblar esa 28 ta/26 %ni tashkil qildi (1-jadval asosida)2.

Yuqorida muhokama qilingan namunali o‘lcham formulasi statistik tahlil va tadqiqotni rejalashtirish uchun, 
ayniqsa miqdoriy tadqiqotlarda, muhim vosita hisoblanadi. To‘g‘ri namuna hajmini tanlash aholi parametrlarini 
zarur aniqlik va ishonch darajasida baholash uchun juda muhimdir. Hisob-kitob aniqligining o‘lchovi — uning 
haqiqiy populyatsiya xususiyatlariga qanchalik yaqin kelishiga bog‘liq bo‘ladi (2-jadval).

 
2-jadval. Samarqand viloyatidagi umumiy ovqatlanish resusrlari uchun hamda “Yelkan” MCHJ umumiy ovqatlanish 
korxonasi uchun SWOT tahlili3

1

Kuchli tomonlari 
(Strengths) umumiy 
ovqatlanish 
korxonasi: 

-Yuqori rentabellik – Sof foyda 39% bo‘lib, bu umumiy ovqatlanish korxonasi biznesi 
uchun yaxshi ko‘rsatkich. 
 -Tez investitsiya qaytarilishi – ROI 125,3-131,96% oralig‘ida, bu esa investitsiyaning 
tez qoplanishini ko‘rsatadi. 
-Katta mijoz oqimi – Kuniga 4 400 – 4 600 mijozga xizmat ko‘rsatish quvvati mavjud. 
 -Uzluksiz ish rejimi – Umumiy ovqatlanish korxonasi 24 soat davomida ishlaydi, bu 
esa daromadni oshirishga imkon beradi. 
-Samarali xizmat ko‘rsatish – Xizmat tezligi 2,44 – 2,55 mijoz/xodim/soat bo‘lib, bu 
yaxshi natija hisoblanadi. 
Yaxshi stol aylanish tezligi – 64-68 mijoz/stol, bu umumiy ovqatlanish korxonasi 
samaradorligini oshirishda muhim rol o‘ynaydi.

2 Zaif tomonlari 
(Weaknesses)

-Yuqori xarajatlar – Xarajatlarning ulushi 61% ni tashkil qiladi, bu esa foyda marjasini 
pasaytirishi mumkin. 
- Ish kuchiga bog‘liqlik – Xodimlar samaradorligi muhim omil bo‘lib, ularning 
o‘zgaruvchanligi yoki yetishmovchiligi xizmat sifatiga ta’sir qilishi mumkin. 
- Energiya va kommunal xizmatlarga bog‘liqlik – Gaz, elektr va ijara xarajatlari 
umumiy xarajatlarning muhim qismini tashkil etadi.

3 Imkoniyatlar 
(Opportunities)

- Brendni kengaytirish – Yangi filiallar ochish yoki franchayzing orqali biznesni 
kengaytirish imkoniyati mavjud. 
- Raqamli to‘lov tizimlarini kuchaytirish – Terminal orqali tushumning ortib borishi 
elektron to‘lov tizimlariga bo‘lgan ehtiyojni ko‘rsatadi. 
- Sodiqlik dasturlarini joriy etish – Doimiy mijozlarni rag‘batlantirish uchun bonuslar 
va chegirmalar tizimini rivojlantirish mumkin.

1	  Muallifning ijtimoiy so‘rovnoma tadqiqotlari natijalari asosida shakllantirildi
2	  Muallif so‘rovnomasi asosida olingan
3	  Muallif ishlanmasi

4 Tahdidlar (Threats)

I-qtisodiy beqarorlik – Narx-navoning o‘zgarishi va inflyatsiya umumiy ovqatlanish 
korxonasi foydasiga salbiy ta’sir ko‘rsatishi mumkin. 
-Kuchli raqobat – Bozorda yangi umumiy ovqatlanish korxonalar  paydo bo‘lishi 
mijozlar oqimini kamaytirishi mumkin. 
- Soliq va davlat tartibga solish siyosati – Davlat tomonidan kiritiladigan yangi 
soliqlar yoki qonunchilik o‘zgarishlari biznesga ta’sir qilishi mumkin. 
- Tovar va xizmatlar narxining oshishi – Xom ashyo va boshqa xizmatlar narxining 
oshishi umumiy ovqatlanish korxonasi xarajatlarini ko‘paytirishi mumkin.

2-jadval tahliliga ko‘ra, “Yelkan” MCHJ umumiy ovqatlanish korxonasi moliyaviy jihatdan samarali va yuqori 
rentabellikka ega bo‘lsa-da, xarajatlarni optimallashtirish va xizmat sifatini oshirish bo‘yicha strategik choralar 
ko‘rish muhim[1].

X U L O S A  V A  T A K L I F L A R
Tadqiqot doirasida O‘zbekistondagi umumiy ovqatlanish korxonasi biznesi uch asosiy modelda 

rivojlanmoqda: franchayzing, milliy brend va mahalliy brend. Samarqandda Orzu Mahmudov ko‘chasi gastronomik 
turizm markazlaridan biriga aylanib, xalqaro va mahalliy umumiy ovqatlanish korxonalarini birlashtirmoqda. 
Umumiy ovqatlanish korxonalari sifat va xizmat ko‘rsatish darajasini oshirish orqali xalqaro darajaga chiqishga 
intilmoqda. Iqtisodiy tahlillar umumiy ovqatlanish korxonalarining daromad olish mexanizmlarini tushunishga 
yordam beradi, bu esa ularning samaradorligini oshirish uchun muhim omildir. Bundan tashqari, hududlarda 
umumiy ovqatlanish shoxobchalari faoliyati samaradorligini tahlil qilish va baholash maqsadida turizm tarmoqlari 
statistikasi o‘rganiladi.

“Yelkan” MCHJ umumiy ovqatlanish korxonasining moliyaviy va operatsion ko‘rsatkichlari korxonaning 
samarali ishlayotganini, yuqori daromad keltirayotganini ko‘rsatmoqda. Tahlillar shuni ko‘rsatadiki, “Yelkan” 
MCHJ umumiy ovqatlanish korxonasining joriy faoliyati moliyaviy jihatdan muvaffaqiyatli bo‘lib, xizmat ko‘rsatish 
samaradorligi ham yuqori. Kelgusida xizmat sifatini oshirish, marketing strategiyasini takomillashtirish va 
texnologiyalarni joriy etish orqali umumiy ovqatlanish korxonasi o‘z daromadini yanada oshirishi hamda mijozlar 
bazasini kengaytirishi mumkin. Gastronomik turizm rivojlanayotgan bir sharoitda ushbu takomillashtirishlar 
nafaqat umumiy ovqatlanish korxonasi uchun, balki umuman O‘zbekistonning turizm sektoriga ham ijobiy ta’sir 
ko‘rsatadi.

Yuqoridagi jadvallar bo‘yicha baholash natijalari shuni ko‘rsatadiki, kasb-hunar kolleji respondentlari 
guruhidan tashqari barcha toifadagi respondentlar umumiy ovqatlanish korxonalarida tanovul qilishni afzal 
ko‘rishgan. Bundan ko‘rinib turibdiki, umumiy ovqatlanish shoxobchalari faoliyatini samaradorlik bo‘yicha tahlil 
qilish va baholashda respondentlarning fikri muhim ahamiyatga ega. Tahlil natijalari shuni ko‘rsatadiki, umumiy 
ovqatlanish korxonalariga tashrif buyurayotgan xorijiy turistlarning katta qismini ayollar tashkil etadi.

